
Qarabağın su ehtiyatları regionun  
iqtisadi inkişafını sürətləndirəcək

İşğaldan azad edilən Qarabağ 
regionunun ərazisində formalaşan çay 
suları ehtiyatlarının xüsusi əhəmiyyətə 
malik olmasını qeyd edə bilərik. Belə 
ki, düşməndən təmizlənən Qarabağ 
və Şərqi Zəngəzurda infrastrukturun 
bərpası, iqtisadi sahələrin inkişaf 
etdirilməsi üçün çay suları ehtiyatının 
xüsusi əhəmiyyəti var. Bu baxım-
dan regionda formalaşan çay suları 
ehtiyatlarının araşdırılaraq təqdim 
olunması zəruridir. 

Xatırladaq ki, Qarabağda 
Tərtərçay, Qarqarçay, İncəçay, 
Xaçınçay, Köndələnçay, Quruçay, 
Atakürdçay, Həkəriçay, Zabuxçay, 
Oxçuçay, Bərgüşadçay kimi çay-
lar özünəməxsus təbii şəraitdə 
formalaşır. Məhdud su ehtiyatları 
şəraitində bu regionun ərazisində 
süni suvarma olmadan aqrar (fermer) 
təsərrüfatlarından yüksək və sabit 
məhsul əldə etmək qeyri-mümkün 
hesab olunur. Bununla əlaqədar 
Qarabağda yaşayacaq əhalinin, 
yaradılacaq sənaye obyektlərinin və 
fermer təsərrüfatlarının su təminatının 
yüksəldilməsi, su ehtiyatlarının optimal 
paylanılması problem olaraq qarşıda 
durur. Bu amili nəzərə alaraq regionda 
formalaşan və bu əraziyə daxil olan 
transsərhəd çaylarının su ehtiyatları 
işlənib hazırlanaraq qiymətləndirilib. 

Qeyd edək ki, Qarabağ və Şərqi-
Zəngəzur iqtisadi rayonları üzrə çay 
suları ehtiyatı olduqca mürəkkəb 
təbii şəraitdə formalaşır. Bu iqtisadi 
rayonların ərazilərində formalaşan çay 
axımına təbii amillərlə yanaşı, ant-
ropogen amillərin də təsiri güclüdür. 
Onların rejim xüsusiyyətlərinin təhlili 
göstərir ki, bu çayların oxşar cəhətləri 
ilə yanaşı, fərqli xüsusiyyətləri də 
çoxdur. Qarabağ və Şərqi-Zəngəzur 
iqtisadi rayonlarının çayları dağlıq 
ərazilərin orta, həmçinin yüksək 
hissələrində formalaşır. Həmin çaylar 
dağətəyi və düzənlik ərazilərə çıx-
dıqdan sonra tranzit şəkildə axır və 
iqtisadiyyatın müxtəlif sahələrində 
istifadə olunur. 

Araşdırmalara əsasən, Qarabağ 
iqtisadi rayonunun və ümumiyyətlə, 
Qarabağ regionunun ən böyük və 
bolsulu çayı Tərtər çayıdır. Bu çayın 
böyük hissəsi Şərqi Zəngəzur iqti-
sadi rayonunun (Kəlbəcər inzibati 
rayonu) ərazisində formalaşsa da, 
onun su ehtiyatları əsasən, Qa-
rabağ iqtisadi rayonunda istifadə 
olunur. Tərtərçay Kiçik Qafqazdan 
axan xırda çay və bulaqların suları-
nın qovuşmasından yaranır. Çayın 
mənbəyi 3120 metr yüksəklikdədir. 
Bu çay Kür çayına qovuşur. Uzunluğu 
200 kilometr, hövzəsinin sahəsi isə 
2650 kvadratkilometrə bərabərdir. 
Tərtərçayın 31 qolu var, bunlardan 
11 sağ, 20-i isə sol qollarıdır. Çayın 
orta çoxillik su ehtiyatı 662,3 milyon 
kubmetrə bərabərdir. Onun bolsulu 
olması və xüsusi təsərrüfat əhəmiyyəti 
nəzərə alınaraq, üzərində 1976-cı ildə 
istismara verilən Sərsəng su anbarı 
tikilib ki, bu da çoxillik tənzimləmə 
aparmaq imkanına malikdir. 

Sərsəng su anbarından bir qədər 
aşağıdan axan Tərtərçayın üzərində 
inşa olunan “Suqovuşan” hidroqov-
şağının fəaliyyəti isə əsasən, çayın 
su ehtiyatlarının sağsahil və solsahil 

magistral kanallarına yönəltməkdən 
ibarətdir.

Qarabağ iqtisadi rayonunda 
formalaşan çaylardan biri də Qarqar-
çaydır. Bu çay Qarabağ silsiləsinin 
şərq yamacından axan Xəlfəliçayla 
Zarıslıçayın qovuşmasından əmələ 
gəlir. Çayın mənbəyi Zarıslıçayın 
mənbəyi qəbul edilir. Həmin mənbəyin 
hündürlüyü 2080 metr yüksəklikdədir. 
Çayın uzunluğu 115 kilometr olmaq-
la su ehtiyatının həcmi orta çoxillik 
göstəriciyə əsasən 53,3 milyon 
kubmetrə bərabərdir. Bununla yanaşı, 
Murovdağın şimal-şərq yamacında 
2580 metr yüksəklikdən mənbəyi baş-
layan İncəçay da mövcuddur. Bu çayın 
uzunluğu 83 kilometr olmaqla, su eh-
tiyatının həcmi orta çoxillik göstəricidə 
42 milyon kubmetr təşkil edir.

İqtisadi rayonun ərazisində forma-
laşan çaylardan biri də Xaçınçaydır. 
Bu çay Hacıyurd (2397 metr), Uyuxlu 
(2316 metr), Gilqyas (2362 metr), 
Çiçəkli (2343 metr), Alaqaya (2583 
metr) və başqa dağların yamacların-
dan axan bulaqların qovuşmasından 
yaranıb. Çayın uzunluğu 116 kilometr-
dir, 5 kilometrdən artıq olan 12 qolu 
var. Bu çayın su ehtiyatları orta çoxillik 
həddə 38,8 milyon kubmetr təşkil edir. 

Xaçınçayın su ehtiyatları Kür 
çayına çatmır. Bunun əsas səbəbi 
çayın üzərində 1964-cü ildə istisma-
ra verilən 23 milyon kubmetr həcmə 
malik olan su anbarının tikilməsi və su 
ehtiyatlarından tam istifadə olunması 
ilə bağlıdır. 

Su anbarı uzun müddət işğalda 
qaldığından onun su ehtiyatlarından 
istifadə olunmayıb. Qarabağ iqtisadi 
rayonunun ərazisi işğaldan azad edil-
diyi üçün Xaçınçay su anbarının təmir-
bərpa işlərindən sonra tənzimlənən 
su ehtiyatlarından səmərəli istifadə 
olunmasına inanırıq.

Köndələnçay isə Çaxmaq 
silsiləsinin şərq yamasındakı (1780 
metr) bulaqdan başlayır. Uzunluğu 
89 kilometr olmaqla Araz çayına 
tökülür. Köndələnçayda formalaşan 
su ehtiyatlarının həcmi orta çoxillik 
göstəricidə 23,34 milyon kubmetr 
təşkil edir. Çayın üzərində 9,50 milyon 
kubmetr həcmə malik olan Yuxarı 
Köndələnçay və 2,40 milyon kubmetr 

həcmində Aşağı Köndələnçay su an-
barları mövcuddur. Həmin su anbarları 
işğal altında olduğundan uzun müddət 
istismar edilməyib. Hazırda işğaldan 
azad olunan bu su anbarlarının ehti-
yatlarından yaxın illərdə təsərrüfatların 
suvarılmasında istifadə olunacaq. 

Qarabağ iqtisadi rayonunun Qara-
bağ silsiləsinin cənub-şərq yamacında 
formalaşaraq, 82 kilometr uzunluğun-
da olan Quruçay Araz çayına tökülür. 
Quruçayın iki qolu var. Sol qolu İkah-
çay, sağ qolu isə Atakürdçaydır. Onun 
su ehtiyatı orta çoxillik göstəricidə 12 
milyon kubmetr təşkil edir. 

Yuxarıda qeyd olunanlarla yanaşı, 
Şərqi Zəngəzur iqtisadi rayonunun 
ərazisində Həkəriçay, Zabuxçay, 
Oxçuçay, Bərgüşadçay və Xaçınçay 
mövcuddur. Bu çaylardan Həkəriçay 
və Zabuxçay Şərqi Zəngəzur iqtisadi 
rayonu ərazisində formalaşır. Oxçu-
çay, Bərgüşadçay və Xaçınçay Qərbi 
Zəngəzur ərazisində formalaşmaqla 
Şərqi Zəngəzura transsərhəd çayları 
kimi daxil olurlar. Məlum olduğu kimi, 
bu çayların su ehtiyatları ermənilər 
tərəfindən çirkləndirildikdən sonra 
Şərqi Zəngəzur ərazisinə daxil olur. 
Onların içərisində çirklənmə dərəcəsi 
kritik həddə çatan Oxçuçayın su ehti-
yatlarından istifadə olunması isə çox 
təhlükəlidir.

Rayonun ərazisində formalaşan 
Zabuxçay Qızıltəpə dağından 3036 
metr yüksəklikdən başlanır. Yuxarı 
axında bu çay Ağoğlan, orta axın-
da isə Minkəndçay adlanır. Çayın 
uzunluğu 51 kilometr olmaqla su 
ehtiyatlarının həcmi orta çoxillik 
təminat ilində 168,4 milyon kubmetr 
təşkil edir. İqtisadi rayonun ərazisində 
formalaşan Həkəriçay isə 948 metr 
yüksəklikdə Şəlvə və Hoçazsu çay-
larının qovuşmasından yaranır. Əsas 
çay Şəlvə çayı qəbul edilir ki, onun da 
mənbəyi Mıxtökən silsiləsində 2580 
metr yüksəklikdə yerləşir. Həkəriçay 
Bərgüşadçaya tökülür ki, bunun da 
uzunluğu 113 kilometrə bərabərdir. 

İstər Zabuxçay, istərsə də 
Həkəriçayın su ehtiyatları tənzimlənmir. 
Şərqi Zəngəzur iqtisadi rayonunun 
ərazisində formalaşan bu çayların su 
ehtiyatlarından səmərəli istifadə etmək 
üçün onların üzərində su anbarlarının 

tikilməsi məqsədəuyğundur. 
Şərqi Zəngəzur iqtisadi rayonunun 

ərazisinə tranzit şəkildə daxil olan 
Bərgüşad çayı (Bazarçay) başlanğıcı-
nı Zəngəzur silsiləsinin şimal yamacın-
dan, 3040 metr yüksəklikdə yerləşən 
Zalxa gölündən götürür. Həkəri çaya 
qovuşandan sonra nisbətən düzənlik 
sahə ilə axaraq bir sıra qollara ayrılır. 
Çayın uzunluğu 178 kilometr, su 
ehtiyatının həcmi isə 687,6 milyon 
kubmetr təşkil edir. 

Qeyd olunan iqtisadi rayo-
nun ərazisinə tranzit şəkildə daxil 
olan çaylardan biri də Oxçuçaydır. 
Bu çay Araz çayının sol qoludur. 
Qərbi Zəngəzurdan Zəngilan ra-
yonu ərazisinə daxil olur. Çayın 
mənbəyi Qapıcıq dağında 3650 metr 
hündürlükdədir. Onun orta çoxillik su 
ehtiyatı 359,2 milyon kubmetrdir. 

Qaçaran şəhərində istehsal 
olunan mis-molibden yataqlarından 
istifadədən sonra atılan çirkab sular 
Oxçuçaya axıdılaraq, çayda olan 
fauna və flora məhv edilir. Bununla da 
Oxçuçayın suyu istifadəyə yararsız 
hala düşür. 

Qərbi Zəngəzur ərazisindən 
Zəngilan rayonu ərazisinə daxil olan 
çaylardan biri də Xaçınçaydır. Çayın 
su ehtiyatı orta çoxillik göstəricidə 
60,2 milyon kubmetr təşkil edir. Onu 
da xatırladaq ki, Qarabağ və Şərqi 
Zəngəzur iqtisadi rayonlarında olan 
Xaçınçaylar eyni adlıdır və ayrı-ayrılıq-
da müxtəlif təbii şəraitdə formalaşır.

Yuxarıda qeyd olunanları nəzərə 
alaraq, Qarabağ iqtisadi rayonunun 
ərazisində mövcud olan çayların su 
ehtiyatları 831,7 milyon kubmetr təşkil 
edir. Şərqi-Zəngəzur iqtisadi rayonu-
nun ərazisində formalaşan çay suları 
ehtiyatı isə ümumilikdə 1622,6 milyon 
kubmetrə bərabərdir. Bütövlükdə 
Qarabağ və Şərqi Zəngəzur iqtisadi 
rayonlarının ərazilərində işğaldan 
azad edilən mövcud çay suları ehtiyatı 
bir sıra kiçik çaylar nəzərə alınmaqla 
ümumilikdə 2508,4 milyon kubmetrə 
bərabərdir. Bu da Azərbaycan 
ərazisində formalaşan çay suları ehti-
yatının 22 faizinə bərabərdir. 

Burada onu da qeyd edək ki, 
Qarabağ regionunda Qarabağ vulka-
nik yaylası mövcuddur. Bu yaylanın 
süxurları əsasən vulkanik mənşəli olub 
yüksək məsaməliliyə malikdir. Bu da, 
öz növbəsində, düşən atmosfer yağın-
tılarının asanlıqla yeraltına sızmasına 
(hopmasına) şərait yaradır. Nəticədə 
zəngin yeraltı su ehtiyatı olan gətirmə 
konusları su ehtiyatlarından səmərəli 
istifadə olunmasına imkan verir. 

Fikrimcə, yuxarıda qeyd olunan 
su ehtiyatlarından səmərəli istifadə 
etməklə düşməndən təmizlənən ra-
yonlarda “Ağıllı kənd” və “Ağıllı şəhər” 
layihələrinin həyata keçirilməsində, 
bölgənin iqtisadi inkişafında geniş 
istifadə olunmalıdır. Bununla da Qa-
rabağ və Şərqi Zəngəzuru gülüstana 
çevirməklə mənfur düşmənə və onun 
havadarlarına gözdağı verə bilərik. 

Qara CƏFƏROV,  
Azərbaycan Elmi - Tədqiqat 
Su Problemləri İnstitutunun 

laboratoriya rəhbəri, texnika 
elmləri üzrə fəlsəfə doktoru, 

dosent

Azərbaycan Respublikası yerləşdiyi coğrafi mövqeyinə 
görə quru subtropik iqlimə malik olduğu üçün onun əksər 
regionlarında su ehtiyatlarına tələbat çox böyükdür. 

Araşdırmalara əsasən, ölkəmizin regionlarında su istehlakçılarının 
təmin olunması əsas çay və yeraltı su ehtiyatları hesabına ödənilir. 
Ehtiyatına, əhəmiyyətinə və su təminatına görə respublika 
ərazisində əsas su mənbəyi isə çay suları hesab olunur.

Əlahiddə Ümumqoşun Ordu-
nun hava hücumundan müdafiə 
birləşmə, hissə və bölmələrində 
kompleks təlim keçirilib. Şəxsi 
heyətin sayıqlığını və peşəkarlığını 
yoxlamaq üçün təlimə Ordu aviasi-
yası da cəlb edilib.

Kompleks təlimə Əlahiddə 
Ümumqoşun Ordunun hava hücu-
mundan müdafiə birləşmə, hissə və 
bölmələrinin yüksək döyüşə hazırol-
ma vəziyyətinə gətirilməsi ilə başla-
nılıb.

Müdafiə Nazirliyinin mətbuat 
xidmətindən verilən məlumatda 
bildirilir ki, plana əsasən zenit-raket, 
radiotexniki və quru qoşunlarının 
hava hücumundan müdafiə bölmələri 
ilə qarşılıqlı əlaqədə şərti düşmən 
zərbələrinin dəf edilməsi məşq etdi-
rilib.

Komandir və döyüş heyətlərinin 
real döyüş şəraitində hava hücu-
mundan müdafiə döyüşünün aparıl-
ması vərdişlərinin təkmilləşdirilməsi 
məqsədilə şərti düşməni təqlid edən 
ordu aviasiyası praktiki uçuşlarla 
məşqlərə cəlb edilib.

Pilotlar tərəfindən hava hücumun-
dan müdafiə vasitələrinin təsirinin 
dəf edilməsi üçün mürəkkəb pilotoji 
manevrlər yerinə yetirilib.

Radiotexniki bölmələrin kəşfiyyat 
vasitələri ilə düşmən hədəfləri 

aşkarolunma həddinə çatdıqda 
əldə olunmuş məlumatlar koman-
da məntəqəsinə ötürülüb. Döyüş 
heyətləri tərəfindən hava hücumu 
vasitəsinin dövlət hava sərhəddinə 
uçub çatma vaxtı və zenit-raket divizi-
onlarının məhvetmə zonasına girmə 
ardıcıllığı üzrə hesabatlar aparılıb.

Düşmənin hava hücumu vasitələri 
növbətçi qüvvələrin 1 nömrəli hazırlı-
ğa gətirilmə həddinə çatdıqda zenit-
raket bölmələrinə 1 nömrəli hazırlıq 
elan olunaraq alınmış döyüş tapşırı-
ğına əsasən zenit-raket bölmələrinin 
komanda məntəqəsi hədəflərin aşkar-
lanması, izlənməsi və məhv edilməsi 
üzrə fəaliyyətləri yerinə yetirib.

Döyüş heyətləri tərəfindən zenit-
raket bölmələrinin raket ehtiyatının 
təyin olunmuş normaya çatdırılma-
sı üçün buraxıcı qurğulara döyüş 
raketləri doldurulub.

Quru qoşunlarının hava hücu-
mundan müdafiə bölmələri aşağı və 
ən aşağı hündürlüklərdə fəaliyyət 
göstərən düşmənin aşkarlanması, 
müşahidə və məhv edilməsi üzrə 

döyüş tapşırıqlarının icrasına davam 
ediblər.

Ehtiyatda olan zenit-raket 
bölmələri ümumqoşun birləşmələrinin 
hava hücumundan müdafiəsini təmin 
etmək məqsədilə təyin olunmuş start 
mövqelərinə yerdəyişməni həyata 
keçiriblər.

Obyektlərin və birləşmələrin 
hava hücumundan müdafiəsini 
təmin edərkən qorunan ümumqoşun 
birliklərinin döyüş fəaliyyətlərindən 
asılı olaraq zenit-raket qoşunlarının 
hissə və bölmələri ilə quru qoşun-
larının hava hücumundan müdafiə 
bölmələri arasında 3 mərhələdən 
ibarət qarşılıqlı əlaqə yaradılıb.

Birinci mərhələdə düşmənin 

hava hücum vasitələrinin obyektlərə 
və qoşun qruplaşmalarına zərbə 
vurmasının və dərinliklərə doğru 
uçub keçməsinin qarşısını almaq 
məqsədilə vahid hava hücumundan 
müdafiə sistemi qurulub. Bu zaman 
atışlar üzrə qarşılıqlı əlaqə hədəflərə 
görə qüvvələrin cəmləşdirilməsi və ya 
bölüşdürülməsi yolu ilə aparılıb.

İkinci mərhələdə zenit-raket qo-
şunlarının bölmələri ilə quru qoşun-
larının hava hücumundan müdafiə 
bölmələri atəş və məlumat mübadiləsi 
üzrə qarşılıqlı əlaqə yaradıblar. Atışın 

aparılması üzrə qarşılıqlı əlaqənin 
əsas üsulu qüvvələrin sektorlara və 
hündürlüklərə görə bölüşdürülməsi ilə 
icra olunub.

Üçüncü mərhələdə zenit-raket və 
quru qoşunlarının hava hücumundan 
müdafiə bölmələrinin atəş zonaları 
bölündüyünə görə onlar arasında 
məlumat mübadiləsi həyata keçirilib.

Beləliklə də real döyüş şəraitində 
hava hücumundan müdafiə dö-
yüşünün aparılmasını kompleks 
şəkildə məşq edən bölmələr yüksək 
peşəkarlıq və ustalıq nümayiş 
etdiriblər.

“Xalq qəzeti”

Əlahiddə Ümumqoşun Ordunun 
HHM birləşmə, hissə və bölmələrində 
kompleks təlim keçirilib 

Azərbaycan Respublikası ilə 
Türkiyə Respublikası arasın-
da bağlanmış hərbi sahədə 

əməkdaşlıq haqqında sazişə əsasən 
Laçın rayonunda keçirilən birgə döyüş 
atışlı taktiki təlim davam edir.

Müdafiə Nazirliyindən bildiriblər ki, təlimin 
növbəti günündə xüsusi təyinatlı qruplarla 
mürəkkəb relyefli ərazilərdə kəşfiyyatın apa-
rılması, əlaqə yollarında pusquların qurulma-
sı, ərazidə təxribat qruplarının aşkarlanması 

və məhv edilməsi, o cümlədən müxtəlif 
maneələri dəf edərək gizli yollarla şərti 
düşmənə yaxınlaşma tapşırıqları icra olunub.

Xüsusi təyinatlılar qarşıya qoyulan tapşı-
rıqları yüksək peşəkarlıqla yerinə yetiriblər.

“Xalq qəzeti”

Laçın rayonunda keçirilən Azərbaycan–
Türkiyə birgə təlimi davam edir 

Azərbaycan regionun  
sənaye mərkəzinə çevrilir 

Xatırladım ki, Sumqayıt Kimya 
Sənaye Parkında yeni fəaliyyətə 
başlayan “Azmonbat” MMC gələcəkdə 
respublikamızda istehsalın genişləndirilməsi, 
idxalın əvəz edilməsi və yeni ixrac 
imkanlarının yaradılması baxımından böyük 
əhəmiyyətə malik olacaq. 

Sumqayıt Kimya Sənaye Parkında 
fəaliyyətə başlayan 17-ci rezident olan bu 
müəssisədə istifadə müddəti bitən qurğuşun 
turşulu akkumulyator batareyalarının 
utilizasiyası aparılacaq, nəticədə propilen 
və yüksək sıxlıqlı polietilen, qurğuşun külçə, 
qurğuşunlu aktiv kütlə və ammonium sulfat 
məhlulu əldə ediləcək. 

“Azmonbat”da bir sıra ölkələrin qabaqcıl 
texnologiyalarından istifadə edilir. Yüz nəfərin 
daimi işlə təmin olunduğu müəssisədə 
istehsal edilən məhsullar daxili bazarın 
tələbatını ödəməklə yanaşı, Türkiyə, 
Bolqarıstan və MDB ölkələrinə ixrac ediləcək.

Cənubi Qafqazın ən böyük, Azərbaycanın 
isə ilk sənaye parkı olan Sumqayıt Kimya 
Sənaye Parkında hazırda 5500-dək insan 
daimi işlə təmin edilib. Burada 24 sahibkarlıq 
subyektinə rezidentlik statusu verilib və 
onlardan 17-si istehsala başlayıb. Növbəti 
mərhələdə daha 7 rezidentin fəaliyyətə 
başlaması nəzərdə tutulub. 

Sənaye Parkında məhsul istehsalı və 
ixrac istiqamətində müsbət dinamika davam 
edir. Belə ki, cari ilin birinci yarısında ötən ilin 
müvafiq dövrü ilə müqayisədə 49 faiz daha 
çox məhsul istehsal edilib və 47 faiz daha 
çox ixrac həyata keçirilib.

Bütün bunlar ölkəmizdə sənayenin 
modernləşdirilməsi və strukturunun 
təkmilləşdirilməsi, qeyri-neft sənayesinin 
ixrac potensialının artırılması, enerjidən 
səmərəli istifadə edən, yüksək əlavə 
dəyər yaradan rəqabətqabiliyyətli sənaye 
istehsalının genişləndirilməsi, yeni istehsal 
sahələri üçün ixtisaslı kadrların hazırlanması 
və s. vəzifələri uğurla gerçəkləşdirilməsini 
göstərir. 

Onu da bildirim ki, hazırda Azərbaycanın 
sənaye parklarında yüksək nəticələrə nail 
olmaq üçün rezidentlərin səmərəli fəaliyyəti 
məqsədilə hər cür şərait yaradılıb, vergi və 
gömrük sahəsində stimullaşdırıcı tədbirlər 
tətbiq edilib. Belə ki, sənaye parklarının 
rezidentləri qeydiyyata alındıqları tarixdən 7 il 
müddətinə əmlak, torpaq, gəlir və ya mənfəət 
vergilərindən, istehsal məqsədilə idxal 
etdikləri texnikanın, texnoloji avadanlıqların 
və qurğuların idxalı zamanı ƏDV-dən və 
gömrük rüsumlarından azad olunublar. 
Bundan başqa, sənaye parklarında dövlət 
vəsaiti hesabına müasir infrastruktur 

yaradılıb, sahibkarların vəsaitlərini investisiya 
qoyuluşuna yönəltmələri təmin edilib.

Belə bir şərait isə ölkəmizdə qeyri-neft 
sektorunun inkişafının prioritet istiqamət 
olduğundan, bunun ölkəmizin iqtisadi 
qurumları qarşısında mühüm bir vəzifə 
kimi qoyulduğundan xəbər verir. Elə 
buna görə də son illərdə iqtisadiyyatda 
dayanıqlı inkişafa nail olmaq üçün ciddi 
sənayeləşmə islahatları reallaşdırılır, iqtisadi 
inkişaf qeyri-neft sektoru hesabına davam 
etdirilir. Respublikada sənaye parkları və 
məhəllələrinin yaradılması da bu siyasətin 
məntiqi nəticəsidir. 

“Azmonbat” MMC kimi müəssisələrin 
istifadəyə verilməsi ilə bağlı bir cəhəti də 
xüsusi vurğulamaq istərdim. Belə ki, son 
illərdə Azərbaycanın beynəlxalq aləmdə 
etibarlı tərəfdaş kimi tanınması, regionda 
əlverişli mövqeyə malik mühüm tranzit 
mərkəzi olması, insan kapitalının inkişafı 
ölkəmizin investisiya qoyuluşu baxımından 
cəlbediciliyini artırıb. Eyni zamanda, 
Azərbaycan beynəlxalq müqavilələrdən irəli 
gələn öhdəliklərini tam şəkildə və vaxtında 
yerinə yetirib. Ölkəmizin təşəbbüskarı olduğu 
transmilli layihələr də Avropanın enerji 
təhlükəsizliyinin təmin edilməsində mühüm 
rol oynayıb. 

Sumqayıt Kimya Sənaye Parkında təməli 
qoyulan və açılışı edilən bütün müəssisələrin 
timsalında əminliklə deyə bilərəm ki, 
Prezident İlham Əliyevin sənayeləşdirmə 
siyasətinə uyğun olaraq, mövcud təbii və 
iqtisadi resursların istehsala cəlb olunması, 
qabaqcıl texnologiyaların daha geniş tətbiqi 
istiqamətində sistemli tədbirlər davam etdirilir.

Emin BAĞIROV,  
AMEA Riyaziyyat və Mexanika 

İnstitutunun böyük elmi işçisi, mexanika 
üzrə fəlsəfə doktoru

P rezident İlham Əliyev Sumqayıta növbəti səfəri zamanı şəhərdəki 
Kimya Sənaye Parkının “Azmonbat” Məhdud Məsuliyyətli 
Cəmiyyətinin (MMC) fəaliyyəti ilə maraqlanması son illərdə 

ölkəmizdə müasir istehsal infrastrukturuna malik sənaye parkının 
yaradılmasına böyük önəm verilməsinin bariz ifadəsi idi. 

10 sentyabr 2021-ci il, cümə 5
Təhsil naziri rektorlarla 

onlayn görüş keçirib

Sentyabrın 9-da təhsil naziri Emin Əmrullayev ali təhsil müəssisələrinin 
rəhbərləri ilə onlayn formatda görüş keçirib.

Təhsil Nazirliyindən AZƏRTAC-a bildiriblər 
ki, görüşdə sentyabrın 29-da ali təhsil 
müəssisələrində ənənəvi təhsilin bərpası 
ilə bağlı hazırlıq işlərinin görülməsi, tədrisin 

təşkili, müəllim və tələbələrin vaksinasiyadan 
keçirilməsi, auditoriyaların və digər müvafiq 
infrastrukturun hazırlıq vəziyyəti müzakirə 
edilib və bununla bağlı təkliflər dinlənilib.

